20 Mei 2007

Sewende sondag in paastyd

MIV/VIGS-HERINNERINGSDAG

liturgiese voorstel

EXAUDI  (“Luister”)

Fokusteks: 


Openbaring 22:12-21
Ander tekste: 


Handelinge 16:16-34; Psalm 97; Johannes 17:20-26
Inleiding

Daar word soms na die Sondag tussen Hemelvaart en Pinkster as die “Weeskind-Sondag” verwys, na aanleiding van Jesus se belofte aan sy dissipels dat Hy hulle nie as weeskinders sal agterlaat nie. Die tema “Luister” kom uit die bekende Psalm 27 “Die Here is my lig en my redder, vir wie sou ek bang wees?” Vers 9 roep “Moet U tog nie vir my verberg nie . . .” Die liturgie adem die gees van aanroeping van die Here ter versterking van die geloof. Ons kan die Here beleef as die Een wat luister as ons na Hom vra.

Na die byna euforiese blydskap van die eerste ses Sondae klink uit vandag se Skrifgedeeltes (na hemelvaart) ’n versoberende waarskuwing: Selfs die opstandingslewe is nie sonder stryd nie. Die werklikheid van Jesus se “afwesige” teenwoordigheid dring ons tot dieper nadenke en skerp die behoefte aan die teenwoordigheid van die Gees (Pinkster) in.

“Die wêreld kan nie ’n wêreldse kerk sonder hoop bekostig nie.” (Sien preekstudie.) Die fokusteks is by uitstek ’n boodskap van hoop. Dit word voortreflik ondersteun deur Johannes 17 waardeur die Here ons van sy besonder steun deur die Gees verseker. Hoop veronderstel stryd. Handelinge 16 laat die gemeente stryd en oorwinning meemaak sodat Psalm 97 weer met oortuiging gesing kan word: “verkondig elke dag sy reddingsdade.”

Diensorde

GOD VERSAMEL ONS VOOR HOM

Paaskers

Die Christuskers (Paaskers) word aangesteek. Blomme word ingebring.

Paasroep

Voorganger: 
Die Here het opgestaan.


Gemeente:
Die Here het waarlik opgestaan.

Lied vir hierdie seisoen

Lied 425:1, 4  “Kyk die Heer het opgestaan”; NSG 118 “Halleluja, Loof die Heer”
Groet

Voorganger:
Genade en vrede vir julle van Hom wat is en wat was en wat kom, en van die sewe Geeste voor sy troon, en van Jesus Christus, die geloofwaardige getuie, die eerste wat uit die dood opgestaan het, die heerser oor die konings van die aarde. 

Gemeente:
Genade en vrede ook vir jou.

Voorganger:
Uit liefde vir ons het Hy ons deur sy bloed van ons sondes verlos en ons sy koninkryk gemaak, priesters vir God sy Vader. 

Gemeente:
Aan Hom behoort die heerlikheid en die krag tot in alle ewigheid! 

Voorganger:
Kyk, Hy kom met die wolke,


en al die mense sal Hom sien,


ook hulle wat Hom deurboor het;


en al die volke van die aarde


sal oor Hom in selfverwyt weeklaag.

Gemeente:
Die Lam wat geslag is, is waardig


om die mag en rykdom


die wysheid en sterkte,


die eer, heerlikheid en lof te ontvang.

Voorganger:
“Ek is die Alfa en die Omega” sê die Here God.

Gemeente:
Hy wat is en wat was en wat kom, die Almagtige (Op 1:4c-6).

Gebed

Here van die lewe,

U het U tot die dood toe aan die mensdom te verbind.

U het die graf oorwin.

Deur ‘n skouspel vir mense te word, 

opgelig teen die vloekhout,

het U volkere na U getrek.

Die lewe wat ons vanweë ons sonde verloor het,

het U herstel deur u opstanding uit die dood.

Gedurende hierdie vyftig dae van Pase

verkondig ons die heerlike openbaring van u sterwe en opstanding.

Want alle eer kom U toe,

Nou, en tot in ewigheid. Amen.
Temateks

 “Luister tog na my, Here, as ek roep . . .” (Ps 27:7 en 9)

Sang

Een of meer Paasliedere. 

Lied 212:1-3 “Loof die Heer, Hy is goed” (refrein: “Hy gee hul wat roep, weer nuwe krag”); NSG 51 “Kom laat ons sing van ons God en Koning”

diens van die water

Doopherinnering en Kindertyd

Lees Handelinge 16:16-34 (of 22-32).

Vertel kortliks die verhaal vir die kinders. Lê klem op manier waarop die Here die haglike situasie ten goede gekeer het, maar ook op die feit dat Paulus en Silas in die tronk lofliedere sing, dit wil sê die Here aanroep. Wys daarop dat die doop die redding van hierdie mense verseël.

Sang  

Lied 292:2  “Die doop is die seël”

Lees Openbaring 22:14.

Geloofsbelydenis

DIENS VAN DIE WOORD

Gebed by die opening van die Woord

Gebruik die vaste Lied 256:1 “Laat klink die boodskap nog ’n keer”; NSG 336:3 “O, skryf diep in ons harte” met of sonder ’n vrye gebed.

Skriflesing

Lees Openbaring 2:12-21.

Lied 222 “Loof die Here God” (Die “Halleluja” word vir Pase as afsluiting van die erediens gebruik in plaas van “amen”.)

Preek

Antwoord

Die gemeente antwoord met ‘n lied/gebed/verbintenis.
DIENS VAN DIE TAFEL

Nagmaalviering en nagmaalherinnering

Indien nagmaal gereeld gevier word, word Johannes 17 gelees in plaas van die nagmaalformulier.

Skuldbelydenis

Lied 233 “Ek Vader, wat gesondig het”; NSG 213 “Verhewe Lig!”

Danksegging en voorbidding

Wonderlike God en Vader van ons Here Jesus Christus,

uit genade het U ons die nuwe lewe geskenk

deur die opstanding van Jesus Christus uit die dood. 

Nou het ons ’n lewende hoop op die onverganklike, 

onbesmette en onverwelklike erfenis 

wat in die hemel ook vir ons in bewaring gehou word.

Soos U eens u volk deur die water van die Rooisee gelei het,

het U ons uit die water van die dood tot nuwe lewe gewek.

Eens was ons geen volk nie, maar nou is ons u volk.

Help ons groei as mense van u nuwe verbond

tot die volheid van lewe wat ons Verlosser ons bring.

Aanvaar ons gawes en die gawe van ons lewe

sodat ons altyd mag leef

in die Gees wat U met Jesus Christus deel

in Wie en deur Wie ons bid. Amen (Paasgebed uit: The New Handbook of the Christian Year, 1986).
Lofprysing

Lees of sing Psalm 97.

UITSENDING

Wet

Lees die wil van die Here vir ons lewe voor uit Openbaring 3:8-12.

Sing

Lied 487:1-2 “Wagter, wakend op die mure” (Meer verse kan ook gesing word.)

Seën

Voorganger:
Gaan nou in die vrede van Jesus Christus om God en jou naaste met liefde te dien.

Gemeente:
Ons gaan in die Naam van die opgestane en verheerlikte Here.

Voorganger: 
Mag die seën van die Almagtige God, die Vader, Seun en Heilige Gees met julle wees, nou en vir altyd.

Antwoord

Die gemeente sing “Halleluja” (Lied  189, 204, 206, 218, 228).

PREEKSTUDIE – OPENBARING 22:12-21

Teks

Vers 12.  Die teks vorm deel van die epiloog wat reeds in 22:6 begin. Die beloftes dat Jesus gou weer kom, word telkens herhaal (22:6, 12, 20). Die loon wat gebring word, is ’n tipiese Ou-Testamentiese boodskap (Spr 24:12; Ps 27:4; 62:12; Jer 17:10). Ook in die Nuwe Testament word die gedagte aangetref (Matt 16:27; Rom 2:6; 2 Kor 11:15; 2 Tim 4:14; Op 2:23; 18:6; 20:12, 13). Dit is duidelik dat die verhoogde Christus hier, soos elders in die Nuwe Testament, as ’n regter voorgehou word (Joh 5:22; Hand 10:42; Rom 2:16; 2 Tess 1:7–11) (Aune). Dat mense volgens hulle werke geoordeel sal word, word slegs hier en in 2:23 aangetref, al word Christus dikwels as regter in Openbaring voorgestel (1:16; 2:12, 16, 22–23; 3:3; 19:15).    

Vers 13.   Die sogenaamde “ek is”-formule is opvallend. In buite-Bybelse literatuur word daar op een plek selfs nege “ek is”-uitsprake aanmekaar ingeryg: “I am your forgiveness, I am the Passover of salvation, I am the lamb that was slain for you, I am your ransom, I am your life, I am your light, I am your salvation, I am your resurrection, I am your king” (Aune). As Alfa en Omega is Jesus nie onderworpe aan die tydelike dinge nie (1:8; 1:17; 2:8; 21:6). Dit is ’n uitdrukking wat Jesus met God identifiseer (22:13). Jesus is die een wat, soos God, voor alle dinge reeds skeppend besig was en wat uiteindelik die skepping sy doel sal laat bereik. Hy is dus die God wat alles in sy hande het. Niks lê buite sy visie, plan en krag nie. Christus het die gesag en mag om die goddelike taak van oordeel met sy wederkoms te vervul (Beasley-Murray).  

Vers 14.  Hierdie uitdrukking is die laaste van sewe sogenaamde saligsprekinge in Openbaring (Aune – sien 1:3; 14:13; 16:15; 19:9; 20:6; 22:7). Hulle klere is in die bloed van die Lam gewas (7:14) wat deur die “saving and purifying effect of the sacrificial death of Christ” verkry word (Aune). Aune verwys na die gebruik dat mense hulle klere gewas het as voorbereiding om ’n heilige stad binne te gaan. Israel moes ook hulle klere was voordat hulle voor God verskyn (Eks 19:10, 14). Die Leviete moes hulle klere was as ’n toewydingsrite (Num 8:7, 21). Om jou klere te was is sinoniem met “hulle wat die oorwinning behaal” (2:7) en ’n metafoor vir “moral and spiritual cleansing or reformation” (Aune).  

Hierdie mense mag deel in die boom van die lewe. Dit is simbolies van die ewige lewe (Aune). Die boom van die lewe hou waarskynlik verband met Genesis 3:22–24 waar Adam en Eva uit die paradys verdryf is, omdat hulle dalk van die boom van die lewe kon eet. Die onmoontlikheid hiervan is nou opgehef. Hierdie belofte is nie net vir die martelaars bedoel nie, maar alle gelowiges (Beasley-Murray). Immers, die onderskeid wat in hierdie gedeelte aangetref word, is duidelik tussen die gelowiges en die ongelowiges: “The portrayal of man’s final destiny as life within the city of God or life outside it is one way among others of expounding the alternatives which confront man in this world.” (Beasley-Murray).

Al hierdie uitdrukkings is Johannes se samevatting dat die ewige lewe en ’n geseënde toekoms slegs deur die versoeningswerk van Christus verkry word: “While the term ‘enter in’ is used here of valid access to the New Jerusalem, it is apparent that the city is a metaphor for salvation, combining the notions of the people of God as an edifice with the eschatological realization of the kingdom of God on a renewed earth” (Aune).  

Vers 15.  Die lys wat hier aangetref word, is die beskrywing van hulle wie se klere nie gewas is nie (sien die lys in Deut 18:10-11). Al die groepe wat hier genoem word, is simbolies van die beroulose verset teen die heerskappy van God (Caird). Hier op aarde leef hulle egter skouer aan skouer met hierdie mense, maar God se oordeel sal die onderskeid duidelik maak: “Belief in the imminent return of Jesus, a notion that pervaded Revelation, functioned as a strong motivation for Christians faithfully to adhere to the high moral and spiritual standards associated with the Christian way of life.” Honde is gewoonlik op die ashope en in strate van die stede aangetref eerder as in huise, en was onrein. Om iemand ’n hond te noem was ’n belediging (1 Sam 17:43; 24:14; 2 Kon 8:13). Honde is simbolies van afvalliges en heidene en almal wat meedoen aan die praktyke en leuens van die Antichris en Satan (Beasley-Murray, Mounce – sien Op 12:9). Aune wys daarop dat die benaming “honde” in die vroeë Christelike literatuur gebruik is vir die ongedooptes (en daarom onreines) en ook die ketters.  

Vers 16.  Jesus is nou aan die woord. Die woorde is gerig aan alle gelowiges, insluitend die sewe gemeentes in Openbaring. Hier is nog ’n “ek is”-uitspraak. As wortel en nageslag van Dawid omvat sy koningskap die hele geskiedenis. Jesus as die helder/blink môrester en verwys waarskynlik na Numeri 24:17. ’n Ster is altyd in die Judaïsme as messiaans geïnterpreteer (Aune). In die astrologie met politieke belange is die ster ’n metafoor vir ’n verwagte heerser wat deur God of die gode gestuur word. Munte wat gedurende die Bar Kochba-opstand vervaardig is, stel ’n ster bo die tempel voor (Aune). As blink môrester breek die nuwe dag van geregtigheid en vrede met Jesus Christus aan. Wanneer Hy weer met verlossing en oordeel kom, sal die volle glorie van sy koningskap aanbreek (Beasley-Murray).    

Vers 17.  Die Gees roep saam met die kerk na Jesus se wederkoms en verlang na die voltooiing van God se werk. Die bruid in 21:2, 9 is ’n aanduiding van die Nuwe Jerusalem. In hierdie konteks dui dit egter op die kerk van Christus (Aune). Die Gees en die bruid roep almal op “to join the ranks of the Conquerors and to enter into the Conquerors reward. The invitation is to be echoed antiphonally by the earthly congregation of the faithful” (Caird). Die woorde “die wat hoor” is waarskynlik ’n aanduiding van ’n liturgiese konteks (Caird). Dit is veral in hierdie konteks dat die Christene die heilige stad uit die hemel sal sien kom “and may enter it in response to the summons of the Spirit and the bride” (Caird).

’n Duidelike verwysing na Jesaja 55:1 word ook aangetref. Honger en dors is metafore vir onvervulde morele en geestelike behoeftes wat slegs deur God, Christus en die soeke na geregtigheid, vervul kan word  (Ps 42:2; 63:1; 143:6; Joh 4:14-15; 7:37; 1 Kor 10:4; Matt 5:6) (Aune).  Elkeen wat na geestelike vervulling smag, kry dit by die afwagtende geloofsgemeenskap. Soos in Jesaja 55 is hierdie gawe gratis. Die uitnodiging is dalk ook ’n verwysing na die nagmaal (Aune, Caird).  

Vers 18-19.  “Ek getuig” is een van die eedformules wat in Openbaring gebruik word om profetiese aankondigings in te lui of af te sluit (Aune). Hier lui dit so ’n aankondiging in. In die Ou Testament word die eedformule altyd deur die Here uitgespreek. In die Joodse apokaliptiese literatuur word dit altyd deur die profeet uitgespreek. In hierdie geval is die opgestane Heer aan die woord. Die doel daarvan is om die waarheid/egtheid van die visioen te verifieer: “This formulaic prohibition against ‘adding to or deleting from’ the book is an integrity formula, i.e., an idiomatic expression widely used in the ancient world to safeguard the contents and inviolability of tombs, treaties, and oracular revelations. John’s use of this formula, combined in a unique and rhetorically skilful way with two conditional curses, indicates that the author viewed his composition as both complete and inspired” (Aune). 

Dit is ’n bekende feit dat apokaliptiese boeke deur hulle wat die boeke oorgelewer het, aangepas is. Profesieë is ook getoets (1 Tess 5:19-22; 1 Kor 12:10; 14:29). Johannes maan hier tot groot versigtigheid teen die doelbewuste verandering of verdraaiing van die inhoud van die boodskap (Ladd, Caird, Van Hartingsveld): “This prophetic sanction against tampering with Revelation not only functions to underline the completeness and sanctity of the book; it also seeks to safeguard the book from John’s prophetic opponents who were (he doubtless believed) perfectly capable of tampering with Revelation while exercising the prophetic gift of evaluating and interpreting the utterances of prophets like himself” (Aune). Die volle boodskap, sonder uitlating of byvoeging, moes aan die gemeentes oorgedra word (Beasley-Murray). Die wegneem van enigiets word aan die wegneem van die stad van God gekoppel. Die byvoeg by die boek word gekoppel aan die byvoeging van die rampe (Van Hartingsveld). Christus is die outeur en enigiemand wat die woorde verdraai, sou gestraf word: “John has intended that his book should be read in church and received with the status of scripture (1:3)” (Caird).  

Vers 20.  Johannes sien homself nie as die outeur van die boek nie. Jesus is (Van Hartingsveld). Hy is self die betroubare getuie (1:5; 3:14). Hy is betroubaar, die waarborg van die egte openbaring (Court). “Ja” en “Amen” word soms as sinonieme gebruik. Jesus sal gou weer kom en dit sal die aanbreek van die eskatologiese eeu beteken. Die woorde “Ek kom gou”, word vyf maal in die boek aangetref en elke keer deur die verhoogde Christus uitgespreek (2:16; 3:11; 22:7, 12, 20). Hierdie koms bly die vrye besluit van Jesus self: ‘‘In view of the common practice of Greco-Roman magicians (emulating the invocations of traditional religion) to command the appearance of an invoked deity impatiently with expressions meaning ‘now'! now! quickly! quickly!’, it appears that John has formulated this promise of Jesus in a manner that parodies magical invocations. ‘Surely I am coming soon!’ since uttered by the exalted Jesus himself, emphasizes his sovereignty and independence over all who would invoke his coming . . .” (Aune). 

“Kom Here” is die vertaling van die Aramese Maranatha. Hierdie begrip kom gewoonlik in die aanbiddingskonteks en nagmaal voor (1 Kor 10:22). Caird sê treffend: “Week after week that prayer was spoken and answered as the risen Christ made himself known to his disciples in the breaking of the bread . . . The past event of the Cross and the future event of the Parousia met in the sacramental moment of the present.” Dit is ook seker dat hierdie uitroep met die komende oordeel van God verband hou (Beasley-Murray – sien 1 Kor 16:22). Die positiewe aard van hierdie uitroep is egter groter as hierdie negatiewe toon.  

22:21:  Die “genade” van die Here Jesus word in die opening (1:4) en afsluiting van die boek aangetref. Die genade van die Here is slegs in Jesus Christus te vinde. Seën en genade het die laaste sê (Van Hartingsveld, Beasley-Murray).
Konteks

1.  Die enkele preekstudies oor hierdie gedeelte handel gewoonlik oor die hele epiloog (22:6-21). Müller se studie daaroor word vir Pinksterdag aangewend. Dit is ook sinvol dat hierdie studie kort voor Pinksterdag gebruik word.  Immers, die kerk roep onder leiding van die Heilige Gees vertikaal na die koms van die wederkoms van Christus waardeur God se koninkryk finaal en in sy volle gestalte sal aanbreek (Du Preez). Die vertikale oproep word gevolg deur ’n horisontale oproep: “Dis ’n oproep tot die een wat hoor hoe die gemeente bid, om ook só met die gemeente mee te bid om die koms van die koninkryk, nadat hy as dorstige sy geestelike dors met die water van die lewe geles het . . . Die gemeente se dringende gebedsroep na bo om die koms van die ryk, hou ’n dringende bekeringsroep na buite in. Die bruidsgemeente het ’n venster op die ewigheid waardeur sy haar Bruidegom, die blink môrester, sien skitter (22:16), en onafgebroke na hom roep. Deur hierdie roep word buitestanders terselfdertyd na binne geroep, sodat die bruidskerk uit alle nasies voltallig kan word voordat die Bruidegom finaal kom” (Du Preez). Die verbondenheid van die Gees met hierdie “missionêre” roep laat die Skrifgedeelte ideaal in die tyd rondom Pinkster pas.  

2.  Die liturgiese aard van die gebed moet in gedagte gehou word. Vir ’n uitvoerige bespreking hiervan kan Müller geraadpleeg word. In Openbaring 5 en 24 lei die ouderlinge as verteenwoordigers van die kerk die hele skepping in aanbidding en diens van God: “Hierdie liturgie in die hemel mond uit in ’n geweldige liturgie op aarde – en dit vind ons in die epiloog wat ons meen alleen in sy diepte verstaan kan word as liturgiese dialoog wat vanuit die hemel aangevoor word” (Müller). As bruid van Christus is daar ’n opgewonde afwagting onder leiding van die Gees. Hierdie opgewonde afwagting sleep almal saam. Dit is die Gees wat “‘n’ die bruid en ‘deur’ die bruid roep na die Bruidegom. Maar die Gees roep dringend en onstuitbaar deur die onstuimige toekomsgerigte gemeente na die wêreld: Kom . . . kom (16). Vanuit die drif na die wederkoms word ’n aansteeklike missionêre drif na die wêreld deur die magtige drif van die Heilige Gees gebore en aan die gang gehou” (Müller).  

3.  Dit is ook vandag Vigsgedenkdag. Uiteraard is dit daarom ook ’n dag waarop die kerk verskillende stemme ten opsigte van hierdie pandemie kan laat hoor. Die taak van die kerk is egter nie om te veroordeel nie, maar om die troosboodskap van die gratis verlossing vir elke mens te verkondig. Openbaring maak egter geen geheim daarvan dat mense wat losbandig lewe, nie die stad van God sal binnegaan nie. Sonder om ’n reglynige en simplistiese verband tussen vigs en sonde te trek, moet ons ook aanvaar dat promiskuïteit een van die redes is waarom hierdie siekte nie hokgeslaan kan word nie. Een van die aspekte van voorligtingsprogramme is om mense op te roep om hulle te weerhou van ’n lewenswyse wat die risiko van vigs sal verlaag. Saam met die Gees roep die bruid (die kerk) die wêreld op om afstand te doen van ’n ou lewenswyse en om die water van die lewe, die verlossing, gratis te ontvang (Op 21:6; 22:11, 15, 17).  

Op hierdie dag het die kerk ’n verdere troosboodskap: die vaste sekerheid van Christus se wederkoms. Versteeg skryf aangrypend oor die woord “ja” in die uitdrukking “Ja, ek kom gou.” Dit is die inhoud van die evangelie. Jesus se eerste koms na die wêreld was reeds God se jawoord aan die wêreld (2 Kor 1:18-20). ’n Mens sou verwag dat Hy na die verwerping, pyn, haat en kruis, beslis “nee” sou sê vir hierdie wêreld. Die teendeel is waar. Hy bevestig dat Hy weer kom: “Ja, ek kom gou.” Versteeg skryf: “Hy bly ‘ja’ sê . . . Dit is die verrassende waarop die Bybel uitloop. Ons het die ‘ja’ nie verdien nie. Dit word in elke opsig deur sy genade bepaal...dat Jesus ‘ja’ sê en deur alle eeue heen ‘ja’ bly sê, beteken dat Hy niemand afskryf nie. Wanneer ons die gevoel het dat mense hulle hande van ons af terugtrek, mag ons weet dat Jesus steeds ‘ja’ sê. Wanneer ons ons oral in ’n ‘nee’ van mense vasloop, mag ons weet dat Jesus ‘ja’ sê.  Selfs wanneer ons miskien vir onsself ‘nee’ sê omdat ons ’n probleem ervaar wat skynbaar geen oplossing het nie, bly Jesus ‘ja’ sê.  Die lig van die ‘ja’ van Jesus bly tot op die jongste dag in stand.” Dit is nie net waar vir sommige mense nie.  Elke mens, wat hulle verlede of toekoms ook al is, moet hierdie “ja” van God hoor. 

Uiteraard is hierdie “ja” van Jesus ’n versekering van sy genadige wederkoms wat gegrond is in die sekerheid van sy genadige eerste koms. Sy “ja” is egter nie neutrale informasie waarvan ons net kan kennis neem nie. Dit is gerig op ’n reaksie. Daarom korrespondeer die “ja” van Jesus met die “amen” van die gemeente. Die amen (dit sal waar en seker wees) van die gemeente is gebou op die sekerheid en vastigheid van die “ja” van Christus. Soos die “ja” van Christus geen teoretiese saak is nie, is ons “amen” ook geen teoretiese saak nie. Die gemeente reageer op die “ja” van Christus deur met haar doen en late “amen” te sê. Daarom, sê Versteeg, moet ons “amen” sê konkrete gestalte kry in ons verhouding met ander mense. Die oortuiging dat Jesus ons met ’n “ja” aanvaar het en steeds “ja” sê vir die wêreld, moet ons daartoe bring dat ons ander aanvaar met dieselfde “ja”.  

4.  ’n Laaste aspek waaraan ons aandag behoort te gee, is die baie sterk beklemtoning van die gesag van die boodskap van Johannes (sien bespreking van 22:18, 19). Net soos die begin van Openbaring, is die afsluiting (epiloog) daarop gemik om die Goddelike oorsprong en gesag van die boek te benadruk (Aune, Wilcock). Beasley-Murray benadruk in hierdie verband dat die betroubaarheid van die woorde van Johannes elke keer binne die konteks van die geskenk van God se finale verlossing aan die mens voorkom (sien 19:9; 21:5 en 22:6). Ons kan hieruit aflei dat Johannes se klem op die betroubaarheid van sy boodskap veral die sekerheid en troos aan die gemeenskap wou bied dat God alles nuut sál maak. Hulle tyd van lyding en swaarkry sal dus beslis beëindig word. Die toekoms van die skepping hang nie af van die onsekerheid van menslike woorde nie, maar staan vas in die vaste beloftes van die verheerlikte Christus. Karl Barth skryf dat die kerk nog soos Elia in die woestyn swerf, maar nie sonder ’n doel nie. Daarom behoort die kerk nie met onsekerheid tussen nie-Christene te sit nie. Soms beskaam die wêreld ons, sê Barth, met hulle doelgerigtheid: “We Christians have to put the right Alpha and Omega into the heart of this secular thought and hope.  But we can only do so if we surpass the world in confidence.” Hierdie vaste vertroue vind die kerk nie in haarself nie, maar in die woorde van haar Heer, Jesus Christus, wat self in hierdie liturgie aan die woord kom. 

Preekvoorstel

1.  ’n Oorlogsveteraan uit die Tweede Wêreldoorlog vertel dat hy’n tyd lank in Wes-Afrika gewerk het. Hy moes elke dag in die nanag gaan werk. Om by sy werkplek uit te kom moes hy in die stikdonker deur ’n woud loop. Daar was slegs klein voetpaadjies. Dit het ’n mens redelik skrikkerig gemaak, skryf hy. Een oggend hoor hy in die middel van die donker woud en stilte van die nag ’n vrolike gefluit. Hy het dit onmiddellik herken as ’n Christelike melodie. Toe hy nader stap, sien hy ’n klein seuntjie van ongeveer sewe jaar oud wat ook deur die woud loop terwyl hy die liedjie fluit. Die woorde van die liedjie was: “Laat ons skyn vir Jesus met ’n helder glans. Skitter soos die sterre aan die hemeltrans.  In die donker wêreld, skyn dan skyn. Jy in jou klein hoekie en ek in myn.” In die donker van die tropiese nag en omring van die bedreiging van die oerwoud fluit hierdie jong seun sy lewensdeuntjie. Sillevis Smitt skryf: “Hy fluit homself moed in. Hy fluit die ou soldaat moed in. Hy fluit my, en moontlik ook vir jou moed in.” In die liturgie van die epiloog van die boek Openbaring sien ons hoe die kerk van die Here onder leiding van die Gees soos hierdie seuntjie lig aan die wêreld bring. In Openbaring 22 is die kerk se uitroep na die wederkoms van Christus onder leiding van die Gees soos ’n lied wat hoop in ’n donker wêreld bring.  

2.  Hoe doen die kerk dit? In die Oosters-Ortodokse kerk bestaan die oortuiging dat die kerk nie nodig het om uit te gaan en die wêreld te verower nie. Die blote bestaan van die kerk is reeds sending. Die viering van die liturgie is by uitnemendheid die uitdrukking van die kerk se sendingaktiwiteit. Die lig van genade wat in die liturgie skyn, is die sentrum van aantrekking vir hulle wat in die duisternis van die heidendom leef. Dit is so dat die blote bestaan van die kerk missionêr is. Dit is ook meer as ’n blote bestaan. Binne die konteks van Openbaring 22 kan hierdie missionêre kerk soos volg beskryf word:

a.  Dit is ’n kerk wat onder die leiding van Gees met verlange bid dat die finale oorwinning oor die donker nag van ons bestaan sal aanbreek. Ladd skryf: “The longing for the Lord’s coming stands at the heart of the Christian faith; apart from Christ’s return, his redemptive work remains forever incomplete.”  

b.  Die kerk sing nie die lied “Kom, Here Jesus” (22:17, 20) uit haar eie nie. Dit is ’n reaksie op die wonderlike boodskap wat die kerk van die Here van die verheerlikte Christus herhaaldelik ontvang het: “Ek kom gou” (22:7, 12, 20). Versteeg skryf dat die woorde “Ek kom gou” ook in die teenwoordige tyd geskryf is. Dit kan vertaal word met: “Ek is besig om te kom of “Ek kom al”. Tussen Jesus se eerste koms en sy wederkoms is daar nie ’n leë gapende ruimte nie: “Sedert die dae van sy eerste koms strek Jesus Hom al uit na sy tweede koms” (Versteeg). Die môrester skyn al.  Jesus, die Alfa en Omega, is onkeerbaar en onomkeerbaar aan die kom om die wêreld na sy finale bestemming te stuur. Die prediker kan in hierdie verband wys op sekerheid van hierdie belofte. Daarby kan dit ook benadruk word dat hierdie woorde binne die konteks van hierdie boek absoluut betroubaar was (sien opmerkings onder Konteks en vers 18, 19). Dit is die drakrag van ons wederkomsverwagting. Juis dít maak ons opgewonde; ons verwag nie iets onseker nie. Dit is vertroostend soos ’n kind wat in ’n donker kamer lê en hoor dat sy ma sê: “Ek kom!” Jesus sal weer kom om die stukkende wêreld, die donker woud vol gevare, uiteindelik van alle dood, siekte, vigs, pyn, dors en honger te verlos. As entoesiastiese kerk leef ons met sekerheid en hoop wat die wêreld behoort te beskaam. Ons verwagting moet die wêreld s’n oortref, omdat die Heer “ja” gesê het (Barth).  

c.  As wagtende kerk is ons nie passief nie. As ’n kind se kamer deurmekaar is en sy ma sê: “Ek kom!”, begin die kind sy kamer vinnig aan die kant maak. “Ek kom al” is ook ’n tydige oproep vir die opruiming waarmee die kerk besig is. Velema merk op dat die lewenshouding van die kerk in die lig van die wederkoms van Christus altyd in terme van heiliging beskryf word. Immers, die kerk moet voorgaan “om reg te doen” en “wie heilig is, moet heilig bly” (22:11). God het aan die kerk die voorreg gegee om helder en fyn klere vir die bruilof aan te trek: “Hierdie fyn klere is die regverdige dade van die gelowiges” (19:8). Iemand wat nie hulle klere besoedel het nie (3:4), is ’n metafoor vir “continuing faithfulness to their original Christian commitment”, en klere wat gewas is, is ’n metafoor vir “moral and spiritual cleansing or reformation” (Aune). Die kerk bid nie net nie. As afwagtende kerk is sy getrou aan haar roeping en leef anders.

d.  Die wyse waarop die kerk hierdie getrouheid uitleef en haar regverdige dade sigbaar word, het ’n missionêre karakter. Velema skryf: “Daarom is daar geen sprake van ontrou aan die aarde nie, maar juis trou.” Ons opgewondenheid oor voorbereiding vir die wederkoms van Christus is missionêr! Die prediker kan daarop wys dat die vertikale oproep na die wederkoms gevolg word deur die horisontale oproep om die verlossing gratis te kom ontvang (sien opmerkings onder Konteks). Die mens, hoe gebroke of hoe ver hy of sy ook al weggedwaal het, het steeds die geleentheid om die gratis verlossing uit die hand van die Heer te ontvang. Tegelykertyd is hierdie oproep van die kerk ook ’n ernstige vermaning om van die ou paaie weg te draai. Die kerk met haar bruid leef as nuwe skepping van God in die ou wêreld, dra tegelyk die boodskap van oordeel en genade. Sy is nie meer soos sy was nie en roep ander ook op om van die ou weë afstand te doen (22:11). Sy is nuut en nooi ander om in die beker van verlossing te deel. Hierdie gratis verlossing bepaal uiteindelik die ewige bestemming van elke mens.

’n Engel het ’n man met ’n swaar sak op sy rug sien loop. Die engel daal toe neer na die man en vra hom wat in die sak is. Die man antwoord: “My bekommernisse.” Die engel sê toe dat hy dit graag wou bekyk. Toe die man die sak oopmaak, was daar niks in die sak nie. Die man was stom van verbasing. “Dit verstaan ek nie”, sê hy. “Ek het tog twee swaar bekommernisse. Die een is my bekommernisse oor gister, maar blykbaar is dit nou verby. Die ander is my bekommernisse oor môre, maar blykbaar het dit nog nie gekom nie.”  Die kerk se boodskap dat mense die water van die lewe gratis ontvang, benadruk aan hulle wat nie van hulle verlede kan loskom nie, maar dit soos aan ’n ketting met hulleself saamsleep dat die verlede verby is. Ons klere, ons, is in die bloed van die Lam gewas. Die verlede is verby.  Die nuwe lewe is gratis. Daarom is die toekoms ook vas en seker. Ons sal die stad van God binnegaan wanneer Christus weer kom!  Jesus bedek en versoen die verlede. Jesus waarborg die toekoms.  

3.  Ter afsluiting kan die gedagte van Müller dat die betowering van die wêreld soms hierdie lied uit die kerk se mond kan laat verdwyn, benadruk word: “Dan raak ons bankbalans en ons besigheid, ons gerief en ons prestige, die sleurwerk in die huis en op skool so belangrik, dat die wederkoms en die hemel vaag word; dan word ons setlaars op aarde en nie meer pelgrims nie.” Wanneer dit gebeur, verswak dit natuurlik ook die missionêre gerigtheid van die kerk.  Ons fokus verskuif na onsself en die wêreld in nood verskuif op die agtergrond.

Nevil Shute se boek On the Beach gaan oor ’n kernoorlog wat die Noordelike Halfrond vernietig het. Kernafval dryf in die rigting van Australië. Die aanvanklike gerustheid van die Australiërs word vervang deur angs. Die situasie is hopeloos. Een van die karakters in die boek roep uit: “There’s got to be hope!” Schlatter sê: Die belofte van Christus se wederkoms is “the sum of all promises”. Die gebed van die kerk “is the sum of all living hopes”. Die wêreld kan nie ’n wêreldse kerk sonder hoop bekostig nie. Dit is ’n saak van lewe en dood. Wanneer Christus weer kom, is die genadetyd verby. Die moontlikheid om op die uitnodiging van die Gees, die bruid te reageer, is egter steeds oop (22:17). Wanneer die Gees die lied van die kerk aansteek, fluit die kerk helder en duidelik. Dan kan die kerk nie ’n toeskouer wees van ander wat fluit nie. Ons fluit nie “jy in jou klein hoekie en ek in myne” nie. Ons vat hande met die fluitendes in die donker woud sodat elkeen in die woud kan hoor van die water van die lewe. Ons fluit só dat ons ander moed en hoop influit!   

